Коми Республикаын регионса семейнöй капиталöн ёнджыкасӧ вöдитчöны олан условиеяс бурмöдöм могысь.

Та йылысь юöртіс Коми Республикалӧн йöзлы отсöг сетан агентствоса юрнуöдысь Илья Семяшкин. Олан условиеяс бурмöдöм вылö регионса семейнöй капиталöн вöдитчисны джынсьыс унджык уна челядя аскотыр, кодъяслöн эм инöд тайö сьöмöн вöдитчöм вылö. Татшӧм социальнöй отсöгыс уджалӧ во да джын. Тайӧ кадколастӧ йöзлы социальнӧй отсöг сетан органъясö регионса семейнöй капитал вылö сертификат босьтöм могысь шыöдчисны уна челядя 1682 аскотыр, на пиысь 1454 аскотырлы сетісны сертификат.

Илья Семяшкинлöн юöртöм серти, Коми Республикаса Юралысьлöн регионса семейнöй капитал йылысь вöзйöмсö прöверитöма кадöн, и сійö водзö петкöдлö ассьыс окталунсö: «Тавося сизим тöлысьöн Коми Республикаын чужис 982 мында коймöд да водзö чужӧм кага. Орччöдны кö 2011 вося тайö жö тöлысьяскöд, таво чужис 233 кага вылö унджык. Кольöм воö дзоньнас коймöд да водзö чужӧм кагаяслöн тырвыйö лыдыс вöлі 1348 кага».

Юрнуöдысь тöдчöдіс, мый регионса семейнöй капитал пыртісны Коми Республикаын Кага воö, и колö шуны, мый Том йöзлöн воö тайö социальнöй отсöг сикасыс сідзжö эз вошты ассьыс коланлунсö. Тавося сизим тöлысьöн регионса семейнöй капитал вылö сертификат босьтöм могысь шыöдчöмсö сетісны нин 820 аскотыр, на пиысь 744-ыс сійöс босьтісны.

Семейнöй капитал сьöмöн тырвыйö вöдитчисны 349 аскотыр. 151 на лыдысь семейнöй капитал тшöт весьтö босьтісны öтчыдысь сьöм отсӧг оланін да коммунальнöй услугаясысь да челядь видзанінысь мынтысьöм вылӧ, 6 аскотыр видзисны найöс челядьлöн велöдчöм вылö, 5-öн – медицина боксянь отсöг вылö. 187 аскотыр вöдитчисны сьöмöн «патеракöд йитчöм юалöм» решитöм могысь.

Илья Семяшкин уськöдіс тöд вылö, мый аскотыръяс вермасны видзны семейнöй капиталлысь сьöмсö оз сöмын оланін ньöбöм вылӧ, но и сійöс стрöитöм вылö. Му участок босьтöм могысь колö шыöдчыны оланін серти меставывса асвеськöдлан органъясö – уна челядя аскотыръяслы керка стрöитöм улö му участок сетсьö дон вештытöг.

